
II.  CONTORNA ECONÓMICA

II.1.  O CONTEXTO INTERNACIONAL
 

A evolución da economía mundial está marcada pola política arancelaria de Estados 
Unidos e polas tensións xeopolíticas. Resulta difícil determinar o impacto exacto destes 
aranceis na economía global. O descoñecemento sobre as taxas que se ían aplicar xeraron 
unha elevada incerteza nos primeiros meses do ano, que se foi atenuando cos acordos 
alcanzados coas principais economías. Porén, aínda non se completaron todas as negocia-
cións, polo que persiste a incerteza sobre a repercusión económica a nivel mundial.

As previsións dos principais organismos internacionais —Fondo Monetario Internacio-
nal (FMI), Organización para a Cooperación e o Desenvolvemento Económico (OCDE) e 
Comisión Europea— sinalan unha leve ralentización nos próximos anos, cun crecemento 
sostido en taxas próximas ao 3% (véxase cadro I).

Cadro 1. Previsións macroeconómicas

FMI 
(xullo 2025)

Comisión Europea
(maio 2025)

OCDE 
(setembro 2025)

2025 2026 2025 2026 2025 2026

3,0 3,1 2,9 3,0 3,2 2,9
Área Euro(1) 1,0 1,2 0,9 1,4 1,2 1,0

Francia 0,6 1,0 0,6 1,3 0,6 0,9
Alemaña 0,1 0,9 0,0 1,1 0,3 1,1
It al ia 0,5 0,8 0,7 0,9 0,6 0,6
Port ugal (2) 2,0 1,7 1,8 2,2 1,9 1,9
España 2,5 1,8 2,6 2,0 2,6 2,0

Reino Unido 1,2 1,4 1,0 1,3 1,4 1,0
Estados Unidos 1,9 2,0 1,6 1,6 1,8 1,5
Xapón 0,7 0,5 0,7 0,6 1,1 0,5
México 0,2 1,4 -0,6 0,5 0,8 1,3
Brasil 2,3 2,1 2,0 1,5 2,3 1,7
China 4,8 4,2 4,1 4,0 4,9 4,4
India 6,4 6,4 6,4 6,4 6,7 6,2

PIB Mundial

(1) A OCDE elabora previsións da Área Euro const it uída por 17 países.
(2) As previsións para Port ugal do FMI son do informe de abril e as da OCDE de xuño

Entre os factores positivos que favorecen o crecemento económico destacan o pro-
ceso de desinflación en moitas economías e a mellora das condicións financeiras. En sen-

tido contrario, os aranceis e as tensións xeopolíticas reducen a confianza dos investidores 
e frean o comercio.

As perspectivas para o bienio 2025-2026 difiren segundo os países. Nos seguintes 
parágrafos detállanse as previsións dispoñibles para os principais países da economía mun-
dial que teñen maior influencia sobre a economía galega. Para o seguimento destes países 
utilízanse principalmente os datos da OCDE, ao ser a actualización máis recente.

A economía da área do euro caracterizouse nos últimos anos por un certo grao de 
atonía. Os sucesivos shocks afectaron en distinta medida aos países do euro, o que fixo 
que o conxunto da área mantivese un ritmo de avance contido. A previsión da OCDE 
indica que a economía do euro crecerá un 1,2% en 2025 e un 1,0% en 2026. Este organis-
mo elevou o crecemento previsto para 2025 en dúas décimas e reduciu o de 2026 tamén 
en dúas décimas respecto ás anteriores previsións de xuño, nas que coincidía co FMI. Este 
crecemento basearíase no consumo privado, apoiado no incremento da renda dispoñible 
real dos fogares, na moderación dos prezos e na relaxación da política monetaria.

Despois de dous anos de contracción, prevese que a economía alemá rexistre un 
leve crecemento do 0,3% en 2025, segundo a OCDE. Para 2026 proxéctase un impulso 
baseado no consumo privado e na inversión, ata alcanzar un crecemento do 1,1%. Pola súa 
parte, Francia medrará un 0,6% en 2025 e un 0,9% en 2026; Italia manterá un crecemento 
sostido do 0,6% en ambos os anos. A economía española crecerá un 2,6% en 2025 e un 
2,0% en 2026, segundo a OCDE.

Respecto aos prezos na área do euro, prevese un crecemento moderado ao longo 
do horizonte da previsión, como se pode observar na gráfica I. A moderación nos prezos 
dos alimentos e dos servizos, unha vez disipadas as perturbacións que afectaron á eco-
nomía nos últimos anos, permitirá que a inflación se sitúe próxima ao obxectivo do 2% 
do Banco Central Europeo. A OCDE estima un incremento dos prezos do 2,1% en 2025 
e unha taxa do 1,9% en 2026. A previsión do Banco Central Europeo coincide coa da 
OCDE para 2025 e reduce a subida dos prezos ao 1,7% en 2026.

Nos Estados Unidos, a OCDE prevé un crecemento do 1,8% en 2025, un punto me-
nos que en 2024, e unha continuidade desta tendencia descendente en 2026, ata o 1,5%. 
A inflación manterase elevada nos dous anos proxectados, con taxas do 2,7% en 2025 e 
do 3% en 2026.

Para o Reino Unido, as previsións da OCDE apuntan a un avance da economía desde 
o 1,1% en 2024 ata o 1,4% en 2025, e un menor crecemento en 2026, do 1,0%. Respecto 
á inflación, prevese un aumento ata o 3,5% en 2025, un punto máis que no ano anterior, 
e un incremento do 2,7% en 2026.

Gráfico 1. Evolución Inflación e previsións

Fonte: OCDE

II.2.  ECONOMÍA ESPAÑOLA
 

A economía española mantivo un avance continuado nos dous últimos anos, con 
taxas do 2,5% en 2023 e do 3,5% en 2024.

Estes crecementos baséanse fundamentalmente na demanda interna. No ano 2024, 
a contribución da demanda interna ao crecemento do PIB foi de 3,3 puntos porcentuais, 
mentres que a da demanda externa situouse en 0,2 puntos.

Como se pode observar na gráfica II, o consumo privado foi o motor da economía 
española, cunha taxa do 3,1% en 2024. O incremento da renda dispoñible, a moderación 
dos prezos e dos tipos de xuro favoreceu o consumo dos fogares.

Tras a redución do investimento en 2023, obsérvase un impulso en 2024, cun incre-
mento do 4,7%. A execución dos fondos Next Generation EU, a mellora das condicións 
de financiamento e o dinamismo da inversión residencial contribuíron a este avance.

A débil contribución do sector exterior explicouse principalmente polo incremento 
das importacións, especialmente de servizos.

Gráfico II. ESPAÑA. Taxa de variación do PIB e achega dos compoñentes pola vía da demanda.

 Índices de volume. Referencia 2020. Datos corrixidos de efectos estacionais e de calendario. 

Font e: Cont abilidad nacional t rimest ral (INE). Revisión est at íst ica 2024

O bo desempeño da economía no que vai de ano, desde a óptica da demanda, apoia-
ríase principalmente no consumo e no investimento.

O crecemento da poboación impulsa o gasto dos fogares, que tamén se benefician da 
evolución positiva dos salarios e do emprego, así como da moderación da inflación. Ade-
mais, a baixada dos tipos de xuro, especialmente do euribor, reduce as cargas financeiras 
dos fogares.

O consumo privado encadea catro trimestres consecutivos con taxas superiores ao 
3%, acadando un 3,4% no segundo trimestre de 2025. Entre os indicadores de demanda, 
o índice de comercio polo miúdo deflactado e a matriculación de turismos continúan 
crecendo a un maior ritmo en 2025 que no ano anterior. As axudas para renovar o par-
que de vehículos substituíndo por modelos electrificados favorecerían o dinamismo das 
matriculacións.

O investimento constitúe a outra compoñente de demanda con maior contribución 
ao crecemento económico. No ano 2024, a inversión en construción foi a principal impul-
sora desta compoñente. No que vai de 2025, manteñen o dinamismo do investimento a 
vivenda e os bens de equipo.

A compravenda de vivenda mantén a súa traxectoria expansiva en 2025. O incre-
mento da demanda, asociado ao crecemento demográfico, xunto cunha oferta limitada, 

está a impulsar o aumento dos prezos, o que se traduce nun maior esforzo financeiro por 
parte dos fogares para acceder á propiedade.

Desde o punto de vista da oferta, todos os sectores rexistraron taxas positivas no 
ano 2024. O sector primario e o da construción presentaron as taxas máis elevadas, como 
se pode observar no cadro II. Tamén destacou o sector servizos, cun crecemento do 4%.

Cadro II. ESPAÑA. Compoñentes do PIB polo vía da oferta. Índices de volume. Referencia 2020

Datos corrixidos de efectos estacionais e de calendario. Taxas de variación anual e interanual

2024
2023 2024 Tr. I Tr. II Tr. III Tr. IV Tr. I Tr. II

Agricul t ura, selvicul t ura, gandería e pesca 3,4 10,8 10,3 10,4 15,9 7,0 7,0 0,1

Indust ria -1,8 1,9 0,9 2,3 2,5 1,9 1,9 2,6

- Indust ria manufactureira 0,6 2,6 1,9 3,7 2,5 2,4 1,9 2,2

Const rución 1,1 4,8 4,7 4,6 4,5 5,3 2,7 4,0

Servizos 3,8 4,0 3,6 4,4 3,9 4,1 3,8 3,4

Impostos netos sobre os produtos 0,7 -1,3 -2,8 -2,6 -0,5 1,0 -0,4 1,3

Produt o int erior brut o a prezos de mercado 2,5 3,5 2,9 3,7 3,6 3,7 3,2 3,1

Font e: Cont abilidad nacional t rimest ral (INE). Revisión est at íst ica 2024

2025

 

Nos dous primeiros trimestres de 2025 mantívose o crecemento da economía es-
pañola, acadando unha taxa do 3,1% no segundo trimestre, unha décima inferior á do 
trimestre anterior. Desde a óptica da oferta, o valor engadido bruto (VEB) da industria e 
da construción incrementouse no segundo trimestre de 2025 respecto ao trimestre pre-
cedente, mentres que se moderou nos servizos e caeu no sector primario.

Os principais organismos nacionais e internacionais elaboradores de previsións están 
a revisar ao alza as súas estimacións de crecemento para 2025 respecto ao inicio do ano. 
O crecemento da economía española na primeira metade do ano superou as expectativas, 
o que levou ao Banco de España e á OCDE, que revisaron as súas previsións en setembro, 
a incrementar o crecemento previsto para 2025 en dúas décimas (véxase cadro III).

O Banco de España estima un crecemento do 2,6% en 2025 e do 1,8% en 2026. A 
OCDE coincide coa previsión para 2025 e prevé un maior crecemento en 2026, do 2,0%. 
Pola súa banda, o Goberno de España proxecta un crecemento do 2,7% en 2025 e do 
2,2% en 2026.

A estimación de consenso dos organismos privados, difundida en setembro por Fun-
cas, sitúa o incremento no 2,6% en 2025 e no 2,0% en 2026.

Cadro III. ESPAÑA. Previsións do PIB, inflación e taxa de paro

2025 2026 2025 2026 2025 2026

Banco de España (setembro) 2,6 1,8 2,5 1,7 10,5 10,2

Goberno (setembro) 2,7 2,2 -- -- 10,3 9,6

OCDE (setembro) 2,6 2,0 2,6 2,0 10,7 10,1

AIReF (xullo) 2,3 1,7 2,3 2,0 10,7 10,3

FMI (xullo) 2,5 1,8 2,2 2,0 11,1 11,0

Comisión Europea (maio) 2,6 2,0 2,3 1,9 10,4 9,9

PIB Inf lación Taxa de paro

 

Segundo as previsións do Banco de España, o dinamismo da economía española 
nos próximos anos apoiarase principalmente na demanda interna. No ano 2025, a súa 
contribución ao crecemento sería de 3,1 puntos porcentuais, reducíndose a 2,0 puntos 
porcentuais en 2026.

O consumo privado continuará a ser o motor de crecemento da economía española 
nos próximos trimestres, cun incremento previsto do 3,1% en 2025 e unha desaceleración 
ata o 2,0% en 2026.

A formación bruta de capital manterá un elevado vigor en 2025, apoiada na execu-
ción dos fondos europeos e no dinamismo do investimento residencial, cun crecemento 
do 5,0%, e moderarase en 2026 ata o 2,5%.

O consumo público experimentará unha moderación no seu ritmo de avance, cunha 
taxa prevista do 1,9% en 2025 e do 1,7% en 2026.

A contribución da demanda externa neta ao crecemento económico será negativa en 
ambos anos, debido a que o impulso das importacións superará ao das exportacións, aínda 
que se espera unha desaceleración de ambos agregados en 2026.

A situación económica mundial, en particular a dos principais socios comerciais de 
España, condicionará a evolución do comercio exterior. O débil crecemento dos principais 
países da Unión Europea, así como a complexa situación internacional, frean a expansión 
do comercio exterior español. Ademais, o gasto dos non residentes, aínda que segue cre-
cendo, reducirá progresivamente o seu impacto na economía.

En relación co emprego, as afiliacións á Seguridade Social medraron un 2,3% nos 
nove primeiros meses de 2025, un crecemento sostido ao longo do ano, lixeiramente 
inferior á media de 2024, do 2,4%. Porén, segundo a EPA, a ocupación mostrou maior 
dinamismo na primeira metade de 2025, cunha taxa do 2,7% no segundo trimestre, tres 

décimas superior á do trimestre anterior. A taxa de paro situouse no 10,3% no segundo 
trimestre, descendendo máis dun punto respecto ao primeiro trimestre.

Para 2025, o Banco de España prevé unha taxa de paro do 10,5%, oito décimas 
inferior á de 2024, e para 2026 estima un descenso máis moderado ata o 10,2%. As pre-
visións do Goberno de España son máis optimistas, situando a taxa do 10,3% en 2025 e 
reducíndoa ata o 9,6% en 2026, sendo as únicas entre as analizadas que prevén unha taxa 
de paro inferior ao 10% en 2026.

Respecto á inflación, nos últimos meses obsérvase un repunte no crecemento dos 
prezos. Despois de baixar ata o 2% no mes de maio, grazas á redución dos prezos dos 
produtos enerxéticos, a súa posterior suba provocou que o IPC acadase un crecemento 
interanual do 2,9% en setembro (segundo dato avance). A inflación subxacente mantense 
en taxas próximas ao 2,3%, sendo os prezos dos servizos os que máis contribúen ao in-
cremento dos prezos.

As previsións do Banco de España sinalan unha desaceleración progresiva da inflación, 
como se pode observar na gráfica III, ata o 2,5% en 2025 e o 1,7% en 2026. Posteriormen-
te repunta en 2027, ata o 2,4%, debido fundamentalmente á introdución dun novo réxime 
de comercio de dereitos de emisión na UE. Este novo réxime ampliará a cobertura do 
réxime anterior, incluíndo o sector do transporte, os edificios e outros sectores adicionais, 
especialmente a pequena industria.

Gráfico III. ESPAÑA. Inflación. Banco de España

Fonte: Banco de España

II.3.  ECONOMÍA GALEGA
 

A economía galega mantivo un ritmo de crecemento sólido nos últimos anos. En 
2024, o PIB rexistrou un incremento do 2,8%, mentres que na primeira metade de 2025 a 
actividade mantén a súa traxectoria expansiva, segundo as contas económicas trimestrais 
do IGE.

Cadro IV. GALICIA. Compoñentes do PIB polo vía da demanda. Índices de volume. Referencia 2020

Datos corrixidos de efectos estacionais e de calendario. Taxas de variación anual e interanual

2024 2025
2023 2024 Tr. I Tr. II Tr. III Tr. IV Tr. I Tr. II

Gasto en consumo f inal 4,2 2,7 3,9 2,0 2,6 2,4 0,7 1,7

-Gasto en consumo f inal  dos f ogares e ISFLSF 3,9 1,6 3,0 0,9 1,6 1,1 0,3 1,7

-Gasto en consumo f inal  das AAPP 4,9 5,8 6,6 5,0 5,5 6,2 1,7 1,7

Formación bruta de capit al -0,8 1,3 -0,2 -0,7 2,4 3,8 1,5 4,8

Demanda int erna (en t ermos nacionais)(1) 3,2 2,4 3,1 1,5 2,5 2,6 0,8 2,2

Export acións de bens e servizos 0,7 3,1 0,9 4,8 4,1 2,8 1,5 -1,2

Import acións de bens e servizos 2,1 2,5 2,3 2,4 2,9 2,4 -2,1 -2,0

Demanda externa (en t ermos nacionais)(1) -0,9 0,4 -0,8 1,5 0,7 0,2 2,0 0,3

Produt o int erior brut o a prezos de mercado 2,4 2,8 2,3 3,0 3,2 2,8 2,8 2,5
Font e: IGE. Cont as económicas t rimest rais. Revisión est at íst ica 2024
(1) Cont ribución ao crecement o do PIB

 

Desde a óptica da demanda, no ano 2024 a demanda interna contribuíu con 2,4 
puntos porcentuais ao crecemento do PIB galego, mentres que o sector exterior engadiu 
0,4 puntos adicionais.

O avance da demanda interna estivo sustentado polo comportamento do consumo, 
cun aumento do consumo público do 5,8% e do consumo privado do 1,6%. Pola contra, 
o investimento tivo un crecemento moderado do 1,3%, tras a contracción rexistrada o 
ano anterior.

No ámbito do sector exterior, observouse un comportamento dinámico tanto das 
exportacións como das importacións, cun maior crecemento das exportacións, o que se 
traduciu nunha aportación positiva ao crecemento do PIB galego e reflicte unha maior 
integración nos fluxos comerciais internacionais.

Nos datos correspondentes ao primeiro semestre de 2025, tanto a demanda interna 
como a demanda externa contribuíron de forma positiva ao crecemento do PIB galego.

O consumo privado moderou o seu avance no primeiro trimestre (0,3%), para logo 
acelerarse no segundo, cun incremento do 1,7%. Os principais indicadores conxunturais 
de consumo, como o índice de comercio polo miúdo deflactado e a matriculación de 
turismos, amosan unha evolución favorable no que vai de ano. Pola contra, o consumo 

público experimenta unha desaceleración na primeira metade de 2025, cunha taxa de 
crecemento do 1,7% en ambos trimestres.

O investimento está a mostrar un maior dinamismo nos últimos trimestres, impulsado 
principalmente pola inversión en vivenda. No ámbito do comercio exterior, a demanda 
externa continuou contribuíndo positivamente ao crecemento, grazas a unha maior redu-
ción das importacións que das exportacións. Porén, esta aportación positiva moderouse, 
pasando do 2% no primeiro trimestre ao 0,3% no segundo. O sector do automóbil segue 
a ser o principal determinante do comportamento do comercio exterior galego.

O dinamismo da actividade económica tamén se reflicte no mercado laboral. Nos 
nove primeiros meses de 2025, as afiliacións incrementáronse un 1,7%. Segundo os datos 
da EPA, no segundo trimestre a ocupación medrou un 2,6%, mentres que a taxa de paro 
situouse no 8,3%.

Cadro V. GALICIA. Compoñentes do PIB polo vía da oferta. Índices de volume. Referencia 2020

Datos corrixidos de efectos estacionais e de calendario. Taxas de variación anual e interanual

2024 2025
2023 2024 Tr. I Tr. II Tr. III Tr. IV Tr. I Tr. II

Agricul t ura, selvicul t ura, gandería e pesca 12,7 3,1 4,2 4,1 1,4 2,9 3,1 0,1

Indust ria 4,9 3,3 4,4 4,4 5,1 -0,6 1,4 2,4

   - Indust ria manufactureira 5,8 4,5 5,4 2,3 5,4 4,7 3,6 5,1

Const rución 3,4 4,8 2,6 5,2 4,8 6,5 6,3 6,6

Servizos 0,9 2,8 1,8 2,7 3,0 3,6 2,9 2,7

   - Comercio, t ransport e e hostalería 0,8 1,3 -0,9 0,7 1,2 4,1 3,2 2,0

   - Inf ormación e comunicacións 6,3 12,1 19,5 15,5 9,8 4,8 4,4 1,5

   - Act ividades f inanceiras e de seguros -5,6 0,2 -3,1 1,8 -1,7 3,9 2,6 1,4

   - Act ividades inmobil iarias 0,2 3,3 2,3 2,0 3,7 5,3 3,6 4,8

   - Act ividades profesionais 2,6 3,1 2,6 4,1 2,8 3,0 4,6 4,1

   - Administ ración públ ica, sanidade e educación 1,3 3,9 3,5 3,8 5,6 2,8 1,9 2,6

   - Act ividades art íst icas, recreat ivas e out ros servizos 0,4 0,2 -0,4 0,0 0,4 0,8 0,8 0,9

Impostos netos sobre os produtos 3,1 0,6 0,7 0,1 0,7 1,0 1,2 0,0

Produt o int erior brut o a prezos de mercado 2,4 2,8 2,3 3,0 3,2 2,8 2,8 2,5
Font e: IGE. Cont as económicas t rimest rais. Revisión est at íst ica 2024

 

Desde a perspectiva da oferta, todos os sectores presentan taxas de crecemento 
positivas para o ano 2024. Sobresae o sector da construción, cun incremento do 4,8%, 
seguido pola industria (3,3%), o sector primario (3,1%) e os servizos (2,8%). Dentro do 
sector industrial, a industria manufactureira destaca cunha taxa de crecemento do 4,5%. 
No ámbito dos servizos, salientan os segmentos de alto valor engadido, como o sector de 
Información e comunicacións (12,1%) e as Actividades profesionais (3,1%). A Administra-
ción pública tamén rexistrou un incremento relevante do 3,9%.

O Índice de Produción Industrial (IPI), que permite unha maior desagregación por 
subsectores, reflicte un incremento moderado da actividade industrial en Galicia no ano 

2024. A fabricación de maquinaria e equipo e de bebidas foron as actividades que máis 
contribuíron ao crecemento do sector. .

Nos dous primeiros trimestres de 2025, o PIB continúa crecendo a taxas do 2,8% e 
do 2,5%, respectivamente. Sobresae o incremento do sector da construción, por encima 
do 6%, así como a aceleración da industria manufactureira, que pasa do 3,6% no primeiro 
trimestre ao 5,1% no segundo.

O Índice de Produción Industrial (IPI) mostra un mellor comportamento do sector do 
automóbil que no ano anterior, mentres que a produción de enerxía eléctrica, principal-
mente hidráulica e eólica, continúa en descenso no que vai de ano. Esta evolución modera 
o crecemento do conxunto da industria, que se sitúa no 1,4% no primeiro trimestre e no 
2,4% no segundo.

O conxunto do sector servizos mantén en 2025 o mesmo ritmo de crecemento 
que en 2024, con taxas do 2,9% no primeiro trimestre e do 2,7% no segundo. Entre as 
actividades de maior valor engadido, desacelera o sector de Información e comunicacións 
(4,4% e 1,5%), mentres que se incrementa o das Actividades profesionais (4,6% e 4,1%). 
As Administracións públicas modéranse a taxas do 1,9% e do 2,6%.

II.4.  ESCENARIO MACROECONÓMICO
 

O escenario macroeconómico que se presenta conta co aval da Autoridad Indepen-
diente de Responsabilidad Fiscal (AIReF), en cumprimento do artigo 14 da Ley Orgánica 
6/2013, de 14 de novembro, de creación da AIReF. 

O escenario macroeconómico a curto prazo (dous anos) para Galicia constrúese 
mediante un modelo de estimación dos agregados de demanda (ver Anexo). Este mo-
delo baséase en hipóteses fundamentais, que incorporan o escenario económico español 
previamente exposto, as previsións de crecemento das principais economías mundiais ex-
postas no apartado de economía internacional e supostos externos sobre tipo de cambio 
e prezos do petróleo. Na táboa seguinte recóllense estes supostos.

Cadro VI. Hipóteses básicas do escenario

Taxas de variación interanual en % salvo indicación en contrario

2025 2026 Fonte

Poboación en idade de t rabal lar 0,7 0,5 Elaboracion propia

Gasto en consumo f inal  das AAPP 1,5 1,0 Elaboracion propia

Demanda int erna España 3,1 2,0 Elaboracion propia

Demanda int erna Francia 0,8 1,0 Elaboracion propia

Demanda int erna Alemaña 1,2 1,4 Elaboracion propia

Demanda int erna It al ia 1,0 1,1 Elaboracion propia

Demanda int erna Port ugal 2,9 2,8 Elaboracion propia

Demanda int erna Bélxica 2,1 1,4 Elaboracion propia

Demanda int erna Países Baixos 1,6 1,6 Elaboracion propia

Demanda int erna Reino Unido 1,3 1,4 Elaboracion propia

Demanda int erna Estados Unidos 1,8 1,4 Elaboracion propia

IPC xeral  sen produtos enerxét icos España 2,5 1,7 Elaboracion propia

Tipo de cambio dólar/euro 1,13 1,17 Banco de España (setembro 2025)

Prezo pet róleo "Brent " (nivel ) 70,0 66,0 Banco de España (setembro 2025)

 

Para a previsión a medio prazo séguese a metodoloxía da Comisión Europea para o 
cálculo do output gap (EUCAM). Seguindo a devandita metodoloxía, partiuse das previ-
sións a curto prazo (dous anos) e impúxose a condición de que o output gap se reduza 
paulatinamente ata acadar o valor cero no horizonte da proxección (2029). Deste xeito, 
para a previsión do PIB en 2029 considérase que a situación cíclica é neutra e que o cre-
cemento estará determinado exclusivamente pola súa compoñente tendencial.

O escenario macroeconómico que acompaña aos Orzamentos de 2026 prevé un 
crecemento equilibrado da economía galega nos cinco anos proxectados, con contribu-
cións positivas tanto da demanda interna como externa.

Cadro VII. GALICIA. Escenario macroeconómico

Variación anual en %

2024 2025 2026 2027 2028 2029

Gasto en consumo f inal 2,7 1,1 1,0 0,6 0,5 0,5

 -  Gasto en consumo f inal dos fogares e ISFLSF 1,6 1,0 1,0 0,6 0,4 0,4

 -  Gasto en consumo f inal das AAPP 5,8 1,5 1,0 0,8 0,7 0,7

Formación bruta de capital 1,3 3,0 2,8 1,4 1,1 1,0

Demanda interna1 2,4 1,4 1,3 0,7 0,6 0,5

Exportacións de bens e servizos 3,1 1,1 1,6 1,6 1,4 1,3

Importacións de bens e servizos 2,5 -0,9 0,6 0,7 0,3 0,1

Demanda externa1 0,4 1,1 0,6 0,5 0,6 0,7

Produto interior bruto (PIB) 2,8 2,5 1,9 1,2 1,2 1,2

Produto interior bruto nominal 5,7 5,4 4,0 3,4 3,2 3,2

Def lactor do PIB 2,8 2,9 2,1 2,1 2,0 2,0

PTETC2,3 1,6 1,2 0,9 0,7 0,4 0,3

Persoas2 1,5 1,1 1,0 0,7 0,4 0,3

Taxa de paro4 9,4 8,3 7,8 7,4 7,2 7,0

1 Cont ribución ao crecement o do PIB en punt os porcent uais
2 Cont as económicas t rimest rais
3 Post os de t raballo equivalent es a t empo complet o
4 % de poboación act iva

Font e: IGE

Dat a peche previsións: 22 set embro 2025

 

O consumo privado incrementouse un 1,6% no ano 2024 e prevese un crecemento 
moderado nos próximos anos. A evolución positiva do emprego e dos salarios, xunto coa 
desaceleración dos prezos, favorecerá o consumo dos fogares.

Proxéctase unha desaceleración no gasto en consumo final das Administracións pú-
blicas que, despois dun crecemento do 5,8% en 2024, medrará un 1,5% en 2025 e conti-
nuará moderando o seu avance nos anos seguintes.

A formación bruta de capital mellorará ao longo do horizonte da previsión, configu-
rándose como a compoñente da demanda interna con crecementos máis elevados. Os 
fondos NGEU e o investimento en vivenda sosteñen o dinamismo deste agregado.

A achega da demanda externa neta será positiva en todos os anos proxectados. A 
maior contribución ao crecemento do PIB proxéctase para 2025, cunha aportación de 
1,1 puntos porcentuais, resultado do crecemento das exportacións (1,1%) e da caída das 

importacións (-0,9%). Nos anos seguintes proxéctanse taxas positivas tanto para exporta-
cións como para importacións.

Respecto das exportacións, a evolución da economía española condicionará o co-
mercio exterior de Galicia, sendo o comercio co resto de España unha parte importante 
deste comercio exterior. Nos supostos destas previsións estímase un incremento da de-
manda interna española do 3,1% en 2025 e do 2,0% en 2026, en liña co proxectado polo 
Banco de España.

Para as principais economías do noso contorno, prevese un mellor comportamento 
en 2026, o que favorecerá o comercio exterior galego fóra de España.

En relación co emprego, prevese un incremento da poboación ocupada ao longo de 
todo o período proxectado, máis intenso no ano 2025. A taxa de paro reduciríase progre-
sivamente ata situarse no 7,0% en 2029 (véxase gráfica IV). No horizonte da proxección, 
a taxa situaríase no nivel máis baixo desde comezos de século.

 Ademais, un incremento da actividade superior ao do emprego implicará aumentos 
da produtividade en todos os anos proxectados.

Gráfico IV. GALICIA. Taxa de paro observada e prevista

Fonte: INE, IGE

Anexo metodolóxico sobre o escenario macroeconómico de Galicia

Neste anexo resúmese a metodoloxía empregada para a elaboración do escenario 
macroeconómico, seguindo o disposto na Directiva 2011/85/UE del Consejo, sobre requi-
sitos aplicables aos marcos orzamentarios dos Estados membros. 

A elaboración do escenario macroeconómico desenvólvese en dúas fases: en pri-
meiro lugar, realízase unha previsión a curto prazo (dous anos) e, posteriormente, unha 
proxección a medio prazo (tres anos adicionais).

Para a previsión a curto prazo, utilízase modelo de estimación de agregados macro-
económicos de demanda con periodicidade trimestral. Este modelo permite simular a 
evolución dos principais agregados nun marco coherente cos escenarios propostos para 
as economías española e internacional, e está integrado no sistema de contas económicas 
de Galicia elaborado polo Instituto Galego de Estatística (IGE).

O modelo proporciona estimacións de: gasto en consumo final dos fogares, demanda 
de capital (formación bruta de capital), demanda de traballo (ocupados), oferta de traballo 
(poboación activa) e taxa de paro; deflactor do PIB, custo laboral e índice de prezos de 
consumo; ademais de exportacións e importacións.

No tratamento do sector exterior establécese unha diferenciación: as exportacións 
divídense en dous bloques - dirixidas ao resto de España e ao resto do mundo - , mentres 
que as importacións se consideran de forma agregada nunha única ecuación.

As previsións sobre as variables macroeconómicas obtéñense a partir de modelos de 
ecuacións a curto e largo prazo que incorporan relacións de cointegración en un marco de 
corrección do erro. O principio deste enfoque é que existe unha relación de equilibrio a 
largo prazo entre as variables, aínda que no curto prazo poden producirse desviacións que 
se corrixen gradualmente mediante o mecanismo de axuste de erros.

Deste modo, distínguense dúas ecuacións de comportamento:

	- unha ecuación a largo prazo, que explica a evolución tendencial da variable.

	- unha ecuación a curto prazo, que recolle a dinámica transitoria de carácter esta-
cionario.

 

A estimación realízase en dúas etapas. Na primeira, calcúlanse os parámetros da 
ecuación a largo prazo, identificando a especificación máis adecuada. A continuación, os 
residuos obtidos incorpóranse como variable explicativa na ecuación a curto prazo, o que 
permite estimas os seus parámetros e definir o mecanismo de corrección do erro.

A taxa de paro, as exportacións totais, o deflactor de exportacións totais, o stock de 
capital e o produto interior bruto (PIB) obtéñense como identidades.

A información de base obtense da Contabilidade anual e trimestral de Galicia, dos 
indicadores conxunturais dispoñibles para a economía galega elaborados polo IGE, así 
como das distintas operacións estatísticas nacionais que proporcionan a información para 
Galicia. Estes datos sométense a diversas transformacións antes de ser utilizados no mo-
delo, incluíndo deflactación, enlace de series con distintas bases, cálculo de indicadores 
compostos, desestacionalización, entre outras.

Realízanse supostos sobre a evolución das variables esóxenas ao modelo, baseados 
nas últimas previsións que realizaron os organismos nacionais e internacionais. Para aque-

las variables nas que Galicia presenta un comportamento específico e distinto ao nacional, 
como a poboación de 16 anos e máis anos, elabóranse uns supostos propios adaptados 
á realidade galega.

Supostos básicos

Os principais supostos utilizados para a elaboración das previsións son:

Poboación de 16 e máis anos: Prevese unha traxectoria consistente coas proxeccións 
de poboación de Galicia.

Demanda interna de España: os supostos sobre a súa evolución elabóraos o IGE a 
partir das previsións realizadas para España polos organismos públicos nacionais e inter-
nacionais.

Demanda interna dos principais países do entorno de Galicia: as hipóteses sobre a 
evolución da demanda interna dos principais países elaboráronse a partir das previsións 
máis recentes publicadas por cada país.

Índice de prezos de consumo sen produtos enerxéticos de España: as hipóteses 
elabóraas o IGE en función da evolución do índice así como das previsións dos distintos 
organismos.

Tipo de cambio dólar/euro: utilízanse os supostos sobre a evolución que prevé o 
Banco de España.

Prezo do petróleo Brent: utilízanse os supostos sobre a evolución que prevé o Banco 
de España.

Ecuacións

A continuación descríbense brevemente as ecuacións empregadas. En todas elas a 
frecuencia de observación é trimestral e as series foron axustadas de estacionalidade e 
calendario.

Demanda de traballo

A demanda de traballo queda determinada a partir da función de produción e das 
condicións de primeira orde de maximización dos beneficios da empresa representativa.

Demanda de capital

Ao igual que coa demanda de traballo, na teoría a demanda de capital a largo prazo 
derívase da función de produción e da condición de primeira orde de maximización de 

beneficios. Na ecuación do modelo depende do produto interior bruto e do tipo de inte-
rese nominal das sociedades non financeiras. 

Oferta de traballo

A ecuación da oferta de traballo (poboación activa) indica que depende da poboación 
en idade de traballar e da taxa de paro. 

Consumo privado

Na ecuación do consumo final dos fogares a única variable explicativa como tal é o 
PIB, que actúa como aproximación á renda dos fogares. 

Exportacións ao resto de España

As exportacións galegas ao resto de España dependen da demanda interna española 
e dun índice de competitividade, medido a través dos prezos de exportación dos países 
competidores no mercado do resto de España. 

Exportacións ao resto do mundo

As exportacións ao resto do mundo dependen principalmente dun indicador de 
demanda mundial. 

Importacións

As importacións dependen da demanda interna.

Deflactor do PIB

A ecuación que describe o deflactor do PIB considera que a súa evolución depende 
do custo laboral, do índice xeral de prezos de exportación dos países competidores, da 
inversa da relación capital – produto e da produtividade total dos factores.

Deflactor de exportacións ao resto de España

O deflactor de exportacións ao resto de España depende dos prezos internos, apro-
ximados polo deflactor do PIB, e dos prezos de exportación dos competidores do resto 
de España.

Deflactor de exportacións ao resto do mundo

O deflactor de exportacións ao resto do mundo depende do prezo de exportación 
dos países competidores do resto do mundo.

Deflactor de importacións

O deflactor de importacións depende dos prezos internos e dos prezos externos dos 
provedores.

Custo laboral

A ecuación de custo laboral mostra que a súa evolución depende da produtividade 
marxinal do traballo a prezos correntes. 

Previsión a medio prazo

Para a previsión a medio prazo séguese a metodoloxía da Comisión Europea para o 
cálculo do output gap (EUCAM). Considéranse as previsións a curto prazo e imponse a 
condición de que o output gap se peche no horizonte da proxección, co que se obtén a 
previsión de crecemento do PIB.

Unha vez dispoñible o PIB, empréganse distintas técnicas econométricas (modelos 
de vectores autorregresivos, modelos de vectores autorregresivos bayesianos, estimación 
lineal) para estimar os agregados de demanda. En función dos resultados obtidos, unha 
vez agregados e conciliados co PIB, selecciónase a previsión que se considere más factible 
e realista.

